
  
 
  

 

 

ASTRONOMÍA – O SISTEMA SOLAR 
 

A orixe 
 
Ao longo da nosa vida non notamos cambios no Universo. A nosa escala temporal é 
moi pequena comparada cos ritmos de estrelas e planetas. Por iso, cústanos 
comprender que o noso sistema solar non foi sempre tal como o coñecemos.  
 
Grazas á  Ciencia, puidemos ir entendendo a súa formación e evolución, aínda que 
nos queda moito por descubrir. 
 
Hoxe en día as hipóteses máis aceptadas preséntannos unha gran nube de materia 
que por acción das forzas gravitatorias colapsa e empeza a virar sobre si mesma 
(rotar). A maior parte do material quedaría no centro formando o Sol, mentres que a 
materia restante forma o que se coñece como un disco protoplanetario do que 
posteriormente xorden os planetas. 
 
Isto só é o inicio. Posteriormente, colisións entre corpos celestes e o efecto da 
gravidade dos distintos astros levou á evolución do Sistema Solar ata a súa estrutura e 
aspecto actual. 
 

 
Fonte: NASA  

 
Queres saber máis? Visiona o vídeo seguinte. Contén información detallada de todo o 
proceso. 
 
https://www.youtube.com/watch?v=LnTlotNpgpk 
 
 
 
 

https://www.youtube.com/watch?v=LnTlotNpgpk


  
 
  

 

 

O Sol  
 
Non deixa de ser curioso que cando pensamos en estrelas non nos veña á mente o 
Sol. Vivimos moi preto dunha estrela, e as restantes están a unha gran distancia de 
nós. De feito, vivimos á distancia ideal para a vida. Se estivésemos máis preto ou máis 
lonxe, non teriamos auga líquida e a terra sería unha paraxe morta. 
 
E o Sol é un corpo xigantesco comparado coa Terra. Para facernos a idea, nada 
mellor que unha imaxe. 
 

 
Fonte: NASA  

 
Nesta fotomontaxe podemos ver a relación de tamaños. O noso planeta é o pequeno 
punto que se aprecia na parte inferior da imaxe. 
 
Se queres recrear o teu propio modelo, pensa que se o Sol fose unha pelota de 
baloncesto, a Terra sería dun tamaño duns 2 mm. 
 
Actividade. Busca na internet os seguintes datos sobre a Terra e o Sol e busca un 
exemplo parecido ao da pelota de baloncesto para que sexa máis fácil comprendelos. 
 

 
 
 
 

Actividade. Para facernos unha idea de distancias, busca na internet ou utilizando 
Stellarium información das seguintes estrelas e cos datos que obteñas relaciona 
distancias e nomes. 
 
Sol        4,24 anos luz  
  
Próxima centauri      8  minutos luz 
 
Polar        431 anos luz 
 
Sirio        8,6 anos luz 
 

 Masa Temperatura media na superficie 

Sol   

Terra   



  
 
  

 

 

 
A pesar de estar tan preto del, ata o S.XX a Ciencia non conseguiu comprender os 
mecanismos que permiten xerar tanta enerxía ás estrelas.  
 
Hoxe en día sabemos que as estrelas producen no seu  interior reaccións nucleares 
de fusión.  
 
Imaxina o interior das estrelas como un lugar moi quente e sometido a presións 
xigantescas. Nesas condicións, a materia ten un comportamento distinto ao que 
observamos na nosa vida cotiá. 
 
No núcleo do Sol, debido a esas condicións tan 
especiais, únense catro átomos de hidróxeno para dar 
lugar a un de helio. Nesa reacción, libérase ademais 
unha gran cantidade de enerxía, que se abre camiño 
ata a superficie e é liberada en forma de luz e calor. 
        
E non temos que preocuparnos porque quede sen 
combustible. Calcúlase que a súa formación tivo lugar 
hai uns 4600 millóns de anos e que aínda quedan 
reservas para poder brillar do mesmo xeito que agora 
outros 7500 millóns de anos.  
 
Pasado ese tempo, o Sol sufrirá cambios. Pasará 
primeiro a aumentar moito o seu tamaño para miles de millóns de anos despois 
colapsar sobre si mesmo e converterse no que chamamos unha estrela anana. 
 

 
Fonte: Wikipedia 
 
Planetas e satélites 
 
Segundo a Unión Astronómica Internacional, un planeta é un corpo celeste que 
cumpre estas condicións. 
 

 Xira ao redor dunha estrela.  

 A súa forma é esférica ou case. 

 Limpou a veciñanza da súa órbita de planetesimais. É dicir, na súa traxectoria 
ao redor da estrela non atopa asteroides ou pequenos planetas. 

 Non emite unha luz propia. 
 
Ata hai poucos anos, só coñeciamos os planetas do Sistema Solar, pero nos últimos 
anos e grazas á evolución dos telescopios e o desenvolvemento de novas técnicas, 
descubríronse miles de planetas fóra do noso sistema.  
 

Fonte: wikipedia 



  
 
  

 

 

De momento sabemos da súa existencia. Aínda non dispoñemos de imaxes que nos 
permitan ver con detalle a súa superficie, pero só coñecer a súa presenza xa é dunha 
grande importancia para a astronomía. 
 
Os planetas do Sistema Solar 
 
Na actualidade dicimos que o sistema solar inclúe oito planetas. Hai uns anos (2006), 
a Unión Astronómica Internacional decidiu excluír a Plutón da lista e incluíuno nunha 
nova categoría de planetas ananos. 
 
O motivo desta decisión foi que cada vez se estaban descubrindo máis corpos  
afastados e con características similares a Plutón. Isto provocaba un problema. 
Engadimos máis planetas ou eliminamos un? E optouse pola segunda opción. 
 
Realmente, aínda que exploremos o cosmos, non coñecemos con detalle o Sistema 
Solar. E algúns planetas, foron descubertos hai relativamente pouco tempo. 
 
Actividade. Imos facer de detectives da Ciencia. Relaciona os seguintes planetas coa 
data do seu descubrimento. 
 
Venus        Desde a antigüidade 
 
Planeta anano Plutón      1.781 
 
Urano        1.930 
 
Neptuno       1.846 
 
Se observamos en conxunto o Sistema Solar, enseguida notamos que os planetas 
podemos agrupalos en dous grandes conxuntos. 
 
Os catro máis próximos ao Sol son rochosos, pequenos e con poucos ou ningún 
satélite. 
 
Os catro máis afastados son moito máis grandes, gasosos e con gran número de 
satélites. 
 
Esta diferenza crese que está ligada aos procesos de formación do Sistema Solar, que 
levaron a que os gases máis lixeiros se afasten do centro e os materiais máis densos 
quedasen na zona máis próxima á protoestrela. 
 
Mercurio 
 
Mercurio é o planeta máis próximo ao Sol, o que provoca que 
o seu ano (período de translación) sexa de só 88 días. É 
curioso que o seu día dure case dous meses terrestres (58,7 
días da Terra).  
Esta duración tan longa do día e a noite provoca un efecto moi 
importante. Na cara iluminada as temperaturas son altísimas 
(350ºC) e na que está ás escuras extraordinariamente baixas 
(-170ºC). 
 

Fonte: wikipedia 



  
 
  

 

 

Como ves, non é un lugar apto para a vida. Ademais carece de atmosfera, o que fai 
que os cambios de temperatura sexan aínda máis bruscos.  
 
Venus          
 
Venus é un planeta case xemelgo da Terra en tamaño e que despois do Sol e a Lúa é 
o corpo celeste máis brillante no noso ceo. Se ves unha "estrela" moi brillante á tardiña 
ou ao amencer posiblemente esteas a observar o planeta Venus. 
 
Ata entrado o S.XX, creuse que podía albergar vida, porque ao miralo con telescopios 
observábase unha superficie chea de nubes, o que facía pensar nunhas condicións 
parecidas ás da Terra. 
 
Hoxe en día sabemos que Venus ten unhas condicións extremas, cunha atmosfera 
moi densa formada na súa maior parte por dióxido de carbono e cunhas temperaturas 
medias de 463º*C.  
 
Baixo estas nubes atopamos un planeta rochoso relativamente novo na súa superficie. 
Iso fai pensar que sufriu un gran cataclismo que borrou a práctica totalidade da súa 
superficie. 
 
Un aspecto de Venus que aínda non comprendemos é porque ten unha rotación 
inversa ao resto de planetas (excepto Urano, que ten unha órbita moi inclinada). É 
dicir, se nos situásemos no polo norte de Venus, veriamos que vira na dirección das 
agullas dun reloxo. Os restantes planetas, fano en dirección contraria. 

Imaxe en falsa cor da superficie de Venus. Fonte: Nasa.  
 
Terra 
 
O noso planeta ten algo que o fai excepcional: Vida. A pesar dos nosos esforzos, 
aínda non conseguimos atopar seres vivos fóra do noso planeta. 
 



  
 
  

 

 

E iso debémosllo á distancia á que nos atopamos do Sol. O suficientemente lonxe 
para que a auga non se evapore e o bastante preto para que non se conxele. Sen 
auga, non poderiamos ter vida. 
 
Outros factores favoreceron a supervivencia dos seres vivos. A nosa atmosfera 
protéxenos tamén de radiacións do espazo exterior que se alcanzasen a superficie 
acabarían cos seres vivos. 

Fonte: Nasa  
 
Así, vivimos nunhas condicións que ata agora se consideraban únicas e excepcionais. 
Hoxe en día, empeza a ser unha opinión xeneralizada entre os científicos a 
posibilidade de que existan outros mundos fóra do sistema solar (ou mesmo nalgún 
satélite do noso sistema) que alberguen auga líquida... e iso abre a posibilidade de 
que atopemos vida neles. 
 
Marte 
 
Durante séculos Marte fascinou á humanidade. O seu nome provén do deus romano 
da guerra. Segundo a lenda recibiu ese nome porque imaxinaban que a cor 
avermellada da súa superficie era debido ao sangue que se derramaba nas guerras 
que tiñan lugar na súa superficie. 
 
Hoxe podemos rir da inocencia dos romanos, pero nós aínda trememos vendo 
películas nas que nos atacan os marcianos. 
 
Actividade. Imos sorprendernos un pouco con Marte e as crenzas relativamente 
recentes da xente. Documéntate sobre un dos seguinte temas e prepara unha 
exposición para clase.  
 

 A emisión de radio “A guerra dos mundos” e a reacción da xente ao escoitala. 
 

 Percival Lowell e as canles de rega en Marte. 
 



  
 
  

 

 

Cando estudamos Marte dun modo científico, descubrimos un planeta fascinante pero 
sen habitantes. Se puidésemos achegarnos nunha nave veriamos un planeta cunha 
atmosfera moito máis débil que a terrestre e coa súa superficie cuberta por óxido de 
ferro (que lle dá a súa cor característica). 
 
É un planeta relativamente pequeno e cunha temperatura media de -46ºC, aínda que 
se mediron temperaturas de ata 20ºC.  
 
Actividade. Propoñémosche un xogo online a ver que sabes dos planetas interiores. 
Debes ir a kahoot.it e seguir as instrucións do teu profesor para participar no noso 
concurso “Os planetas interiores”. (Se o buscades na web de kahoot aparece xa listo 
para comezar unha partida).  
 
Se seguimos viaxando polo Sistema Solar, a continuación, moito máis lonxe, 
atoparemos a Xúpiter. Entre Marte e Xúpiter atopamos o que se coñece como cinto de 
asteroides. Unha zona do Sistema Solar na que atopamos multitude de fragmentos de 
obxectos astronómicos (algúns deles de gran tamaño).  
 
Crese que estes materiais poderían formar un planeta entre Marte e Xúpiter, pero que 
isto non chegou a suceder polo efecto da gravidade de Xúpiter sobre eles. Sen a súa 
presenza, posiblemente falariamos dun planeta máis no sistema Solar. 
 
Xúpiter 
 
Xúpiter é o gran planeta xigante do Sistema Solar. A súa masa é dúas veces e media 
maior que a de todos os demais planetas xuntos. Ou se o prefires doutra maneira, 
máis de 300 veces a Terra. 
 
Podemos imaxinalo como unha grande esfera gasosa cun núcleo sólido. Na súa 
superficie observamos unha atmosfera turbulenta, cun bandeado en continuo 
movemento no que destaca a "Gran mancha vermella". Unha perturbación atmosférica 
que é dúas veces e media máis grande que a Terra. 
 

 
Ao seu redor orbitan moitos satélites. Ata o momento contabilizáronse 67. Deles, catro 
son coñecidos desde hai séculos polas súas grandes dimensións. Son os satélites 
galileanos en honra ao seu descubridor (Galileo Galilei). 
 
 
 



  
 
  

 

 

 

 
 
Actividade. Documéntate en Internet e relaciona cada satélite coas súas 
características 
 
Ganímedes    É un mundo volcánico  
Io     Crese que pode ocultar océanos líquidos 
Europa    Maior satélite do Sistema Solar 
Calisto     Está cuberto de cráteres. 
 
 
Saturno 
 
Ao pensar en Saturno o primeiro que nos vén á mente e 
o seu anel, que o converte nun espectáculo único cando 
o observamos cun telescopio ou vemos imaxes. 
 
É tras Xúpiter o maior planeta do Sistema Solar. A súa 
composición e estrutura é similar á deste. Unha gran 
masa gasosa composta principalmente por Hidróxeno e 
Helio. 
 
Ten máis de 60 satélites. Algúns deles de grandes 
dimensións como Titán ou Encelado e outros moito máis 
pequenos que se cre son fragmentos doutros astros. 
 
O seu anel está formado por fragmentos de rocas e xeo de tamaños que van desde 
microscópicos ata uns poucos metros 
 

  
Actividade. Documéntate a través de internet e busca a estrutura e composición de 
Xúpiter e Saturno. Coa información obtida, indica as súas semellanzas e diferenzas 
máis notables (recolle un mínimo de tres de cada). 



  
 
  

 

 

 
Urano e Neptuno 
 
A unha gran distancia do Sol atopamos os dous últimos planetas do Sistema Solar.  
Imos falar deles de forma conxunta porque son moi similares nas súas características. 
 
Ambos comparten co resto de planetas exteriores un predominio de Hidróxeno e Helio 
na súa composición, pero ademais conteñen cantidades maiores de auga, amoníaco e 
metano. Esta composición dálles a súa característica cor azulada. 
 
Como podemos imaxinar, son corpos moi fríos, xa que case non lles chega calor do 
Sol. Urano ten unha temperatura media de 205ºC e Neptuno de -220ºC. 
 

 
 
 
 
 
 
 
 
 
 
 
 
 
 
 
 

Urano          Neptuno. 
 
Os confíns do Sistema Solar 
 
O Sistema Solar continua máis aló de Neptuno. Se continuamos a nosa viaxe, 
penetrarémonos nos confíns do Sistema Solar... e  chegaremos a zonas fascinantes, 
onde atoparemos áreas con características únicas 
 
Cinto de Kuiper. A unha distancia do Sol de entre 35 e 55 u.a (unidades 
astronómicas: unha unidade é a distancia Terra-Sol) atopamos unha zona na que 
centos (e posiblemente miles) de corpos celestes orbitan en torno ao Sol. Os tamaños 
dos observados varían entre 100 e máis de 1000 km. O máis grande observado ata o 
momento é Plutón. 
 
A orixe deste cinto non está totalmente aclarada, pero crese que se formou durante os 
primeiros estadios do Sistema Solar.  
 
 
Se aínda nos afastamos máis, continuaremos aínda atopando máis corpos rochosos e 
xeados, no que se coñece como o disco difuso (ou disco disperso).  
 
Crese que se trata de obxectos que formaban parte do cinto de Kuiper e que se foron 
desprazando cara a zonas máis afastadas. 
 



  
 
  

 

 

Por último, a Nube de Oort atópase nos confíns do Sistema Solar. É tan afastada (ao 
redor dun ano luz) que nunca se observou directamente. Crese que é a rexión de onde 
proceden gran parte dos cometas que viaxan polo Sistema Solar. 
 
Se observas as imaxes adxuntas, podes facerte unha idea aproximada da posición e 
estrutura tanto do Cinto de Kuiper como da Nube de Oort. A escala de distancias é 
imposible de representar correctamente nun documento, porque deberiamos de ter un 
folio centos de veces máis ancho que os habituais para poder representalo. 
 

 
Actividade. Por grupos, preparade preguntas sobre o Sistema Solar e organizade na 
clase unha competición para ver que grupo contesta antes as preguntas. Podedes 
conectarvos a internet para buscar as respostas. 

